RELACION

PËR PROJEKTVENDIMIN
“PËR
DISA NDRYSHIME NË VENDIMIN NR. 433, DATË 8.6.2016, TË

KËSHILLIT TË MINISTRAVE “PËR TRANSFERIMIN NË PRONËSI TË BASHKIVE TË PYJEVE DHE KULLOTAVE PUBLIKE SIPAS LISTAVE TË INVENTARIT DHE AKTUALISHT NË ADMINISTRIM TË MINISTRISË SË MJEDISIT E TË ISH KOMUNAVE/BASHKIVE” TË NDRYSHUAR 
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Ky projektvendim plotëson kuadrin nënligjor në fushën e pyjeve dhe kullotave i cili do të mundësojë administrimin e qëndrueshëm të këtij fondi nga ana e bashkive, në zbatim të decentralizimit të kompetencave, nga pushteti qendror tek pushteti vendor. Nëpërmjet këtij amendimi synohet, saktësimi i listave të inventarit të fondit pyjor dhe kullosor publik në territorin administrativ të bashkive dhe realizimi i regjistrimit fillestar të këtij fondi në pronësi të njësive të vetqeverisjes vendore.
Nëpërmjet këtij projektvendimi synohet të qartësohen problematikat/mangësitë që vijnë si rezultat i procesit të transferimit në pronësi të bashkive të pyjeve dhe kullotave publike sipas listave të inventarit dhe aktualisht në administrim të ministrisë së mjedisit e të ish komunave/bashkive.

Problematikat e hasura nga ky proces kanë të bëjnë kryesisht me mbivendosje kufijsh administrativë ndërmjet bashkive, ekonomive pyjore dhe kullosore dhe ngastrave pyjore/ kullosore, mbivendosje me Zonat e Mbrojtura të shpallura me 
Vendimet përkatëse të Këshillit të Ministrave, përfshirjen e pronarëve privatë brenda listave, mos azhornim i hartografisë me të dhënat kadastrale etj. 
Në vijim, për zgjidhjen e këtyre problematikave nga procesi i transferimit në pronësi të bashkive të sipërfaqeve pyjore/kullosore publike, del e nevojshme saktësimi i tyre dhe zëvendësimi i disa listave të inventarit me listat e azhornuara.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Ky projektvendim është në përputhje me Programin e Qeverisë në funksion të decentralizimit të kompetencave drejt pushtetit vendor me synim, mirëadministrimin e fondit pyjor dhe kullosor publik dhe në përputhje me programin analitik të akteve për vitin 2020.

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME
Projektvendimi synon të azhornojë listën e inventarit të pyjeve dhe kullotave që janë transferuar tek bashkitë sipas VKM nr. 433, datë 8.6.2016. Ndërkohë, në zbatim të pikës 66 të këtij vendimi, Ministria e Turizmit dhe Mjedisit, nëpërmjet Projektit të Shërbimeve Mjedisore, ka filluar zbatimin e procesit të regjistrimit në nëntor të vitit 2016 me Konsorciumin e Kompanive CSI Piemonte dhe Datech të ndarë në tre faza. 
· Në fazën e parë të regjistrimit, të miratuar me VKM nr. 398, datë 13.5.2020, kanë përfunduar azhornimet e listave të inventarit të pyjeve për 3 Qarqe:

1. Qarku Berat (Bashkitë: Ura Vajgurore, Berat, Kucovë, Polican dhe Skrapar).

2. Qarku Gjirokastër (Bashkitë: Memaliaj, Gjirokastër, Libohovë, Përmet, Këlcyrë, Dropull, Tepelenë).

3. Qarku Korcë (Bashkitë: Korcë, Maliq, Pogradec, Kolonjë, Devoll).

· Në fazën e dytë të regjistrimit, të miratuar me VKM nr. 684, datë 2.9.2020, kanë përfunduar azhornimet për 9 Qarqe:

1. Qarku Vlorë (Bashkitë: Delvinë, Konispol, Selenicë, Vlorë, Sarandë)

2. Qarku Elbasan (Bashkitë: Elbasan, Librazhd, Prrenjas, Cërrik, Belsh, Gramsh)

3. Qarku Shkodër (Bashkitë: Fushë-Arrëz, malësi e Madhe, Shkodër, Vau i Dejës)

4. Qarku Tiranë (Bashkia Kamëz)

5. Qarku Kukës (Bashkitë: Has, Tropojë, Kukës)

6. Qarku Lezhë (Bashkitë: Kurbin, Lezhë, Mirditë)

7. Qarku Dibër (Bashkia Bulqizë)

8. Qarku Fier (Bashkitë: Mallakstër, Patos, Lushnjë, Roskovec, Divjakë)

9. Qarku Durrës (Bashkitë: Krujë, Shijak)

Sqarojmë se gjatë fazës së dytë, listat përfundimtare për bashkitë Peqin, Rrogozhinë, Durrës, Fier, Finiq, Tiranë, Vorë, Kavajë, nuk u përfshinë në listat e miratuara të inventarit sipas fazës së dytë, për shkak të mos miratimit të këtyre 
listave nga këshilli bashkiak i bashkive respektive, gjatë periudhës së karantimit nga pandemia e Covid-19.

· Për fazën e tretë të konsulencës së regjistrimit, pjesë të këtij projektvendimi, për disa bashki të qarqeve Durrës, Elbasan, Tiranë, Vlorë, Shkodër, është në proces kryerja e regjistrimit fillestar të pyjeve dhe kullotave publike në pronësi të tyre. Nga ky proces kanë dalë problematika lidhur me shtojcat e transferimit sipas VKM nr. 433, datë 8.6.2016, si më poshtë: 

1. Së pari, rezultoi se jo të gjitha pasuritë pyje dhe kullota në juridiksionin e një bashkie ishin në "Listat e transferimit", bashkëlidhur VKM 433/2016.

2. Së dyti, nga Kontraktori i cili po kryen procesin e regjistrimit, u konstatua se sipërfaqja e disa parcelave në "Listat e transferimit" nuk përputhej me sipërfaqen e paraqitur në hartat pyjore/kullosore. Kjo mospërputhje në sistemin e Regjistrimit të Pasurive të Paluajtshme, kërkon vendosjen e një "Urdhëri Kufizimi", çka kufizon të drejtën e pronarit (konkretisht Bashkisë përkatëse), për të përdorur pasurinë.

3. Së treti, u konstatua se disa parcela të transferuara në emër të një Bashkie ndodheshin në një Bashki tjetër. Kjo, për shkak të ndarjes së re administrative të miratuar me VKM nr. 360, datë 29.05.2019.

4. Së katërti, disa parcela të përfshira në listat e tranferimit bashkëlidhur VKM 433/2016, rezultuan se krijonin mbivendosje me Zonat e Mbrojtura, të cilat administrohen nga Agjencia Kombëtare e Zonave të Mbrojtura dhe nuk i transferohen bashkive. 

5. Së pesti, disa parcela të përfshira në listat e transferimit rezultuan se krijonin mbivendosje të ekonomive pyjore me ekonominë kullosore.
6. Së gjashti, në listat e transferimit me VKM 433/2016, kanë mbetur disa parcela të cilat janë prona private dhe nuk duhet të jenë në listën që i transferohet bashkisë.
Për të zgjidhur të gjitha këto probleme, nga Ministria e Turizmit dhe Mjedisit, u kërkua azhornimi i të dhënave sipas regjistrit kadastral të pyjeve dhe kullotave me hartografinë dhe informacionin digjital të marrë nga Zyrat Vendore të ASHK, për të konkluduar në listat përfundimtare të inventarit të pyjeve dhe kullotave publike në territorin e një bashkie, lista këto që janë vendosur si shtojcat e reja, të cilat zëvendësojnë shtojcat ekzistuese respektive sipas VKM 433, datë 8.6.2016 për bashkitë e këtyre pesë qarqeve: Durrës, Elbasan, Tiranë, Vlorë dhe Shkodër.
· Nga i gjithë ky proces, nuk janë të përfshira në këtë projektvendim listat e përditësuara të pyjeve për Bashkitë Dibër, Klos, Mat, Pukë dhe Fier, të cilat nuk kanë miratuar listat e azhornuara për arsyen e mos rënies dakort me kufirin e ri territorial digjital të miratuar me VKM 360/2019.

Si rrjedhojë, për regjistrimin e tyre do të mbeten në fuqi listat sipas VKM-së 433/2016, sipas ndarjes administrative të miratuar me VKM 360/2019. Gjithashtu, për zonat të cilat ka krijuar mbivendosje VKM 360/2019 me VKM 433/2016, regjistrimi do të bëhet me kufizim deri në zgjidhjen e pretendimeve nga bashkitë fqinje.

· Për bashkinë Fushë-Arrëz, duke qënë se një sipërfaqe e konsiderueshme e një ekonomie pyjore me 211 parcela pyjore, ishte lënë jashtë listës së azhornuar të inventarit, të miratuar me VKM nr. 684, datë 2.9.2020, pas miratimit të listës shtesë me vendim të këshillit bashkiak, bëhet ndryshimi i shtojcës sipas pikës 2 të projektvendimit.
· Gjithashtu edhe Bashkia Himarë nuk bën pjesë në këtë projektvendim pasi në listën e inventarit të miratuar, kjo bashki: 

· nuk ka marrë në konsideratë VKM 360/2019, hartën e përditësuar të ndarjes së re administrativo-territoriale, duke përfshirë në listë prona të cilat ndodhen në bashkitë Selenicë dhe Delvinë; 
· nuk ka marrë në konsideratë VKM nr. 708 datë 21.11.2018 “Për regjistrimin dhe kalimin në përgjegjësi administrimi të ministrisë përgjegjëse për turizmin të disa pronave të paluajtëshme shtetërore në vijën bregdetare Vlorë-Sarandë, duke i lënë këto prona brenda listës së dërguar;
· nuk ka evidentuar pronarët private të cilët janë brenda listës së miratuar me VKM 433/2016 dhe janë dhënë udhëzime specifike për përjashtimin e tyre nga lista e inventarit të bashkisë. 
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Projektvendimi është në përputhje me nenin 100 të Kushtetutës dhe del në bazë dhe për zbatim të pikës 3, të nenit 39, të ligjit nr. 57/2020 “Për Pyjet” dhe të ligjit nr. 49/2016 “Për disa ndryshime dhe shtesa në ligjin nr. 9693, datë 19.03.2007 “Për fondin kullosor”. 
V.  VLERËSIMI I SHKALLËS SË PËRAFRIMIT ME ACQUIS E BE-së (PËR PROJEKTAKTET NORMATIVE)

Ky projektvendim nuk synon përafrim të legjislacionit evropian.

VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektvendimi ka si qëllim ndryshimin e listave ekzistuese të inventarit të pyjeve dhe kullotave publike të miratuara me VKM nr. 433, datë 8.6.2016 dhe zëvendësimin me listat e përditësuara të inventarëve, sipas bashkive respektive. 
Projektvendimi shoqërohet me:
a. Vendimet e Këshillave Bashkiakë me listën rendore respektive të miratuar; 

b. 8(tetë) shtojcat, të cilat japin listat e azhornuara të inventarit për pyjet dhe kullotat që transferohen në pronësi të bashkive Tiranë, Kavajë, Rrogozhinë, Vorë, Peqin, Durrës, Finiq dhe Fushë-Arrëz.
Me hyrjen në fuqi të këtij vendimi, shtojcat sipas pikave 12, 18, 51, 52, 54, 55, 56, dhe 61, zëvendësohen me shtojcat me të njëjtin numër, që i bashkëlidhen këtij vendimi. Sa i përket formës së projektvendimit, sqarojmë se pikat e ndryshuara të vendimit 433/2016, korespondojnë me listat e përditësuara të inventarit të këtij projektvendimi.  
Gjithashtu, për bashkitë Dibër, Klos, Mat, Pukë, Fier, të cilat nuk kanë miratuar listat e azhornuara për arsyen e mos rënies dakort me kufirin e ri territorial digjital të miratuar me VKM 360/2019, për regjistrimin e tyre do të mbeten në fuqi listat sipas VKM 433/2016, por duke zbatuar VKM 360/2019, sipas ndarjes administrative të miratuar. 
Sarojmë gjithashtu se edhe Bashkia Himarë nuk bën pjesë në këtë projektvendim për arsyet e cituara më sipër.

VII. INSTITUCIONET DHE ORGANET QË NGARKOHEN PËR ZBATIMIN E AKTIT
Për zbatimin e këtij vendimi ngarkohen Ministria e  Turizmit dhe Mjedisit, bashkitë dhe Agjencia Shtetërore e Kadastrës.
VIII. MINISTRITË, INSTITUCIONET DHE SUBJEKTET E TJERA QË KANË KONTRIBUAR NË HARTIMIN E PROJEKTAKTIT

Projektvendimi është iniciuar nga Ministria e Turizmit dhe Mjedisit dhe është përgatitur në bashkëpunim me ekspertët e pyjeve, në kuadër të Projektit të Shërbimeve Mjedisore, që synon realizimin e regjistrimit fillestar të fondit pyjor dhe kullosor publik në pronësi të bashkive. Projektvendimi i propozuar vjen si rezultat i procesit të verifikimit të listave të inventarëve të fondit pyjor dhe kullosor publik. 
Projektvendimi dërgohet për mendim në ministritë e linjës, nëpërmjet sistemit e-aktet, konkretisht në Ministrinë e Drejtësisë, Ministrinë e Financave dhe Ekonomisë dhe në Ministrinë e Brendshme.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Zbatimi i projektvendimit nuk ka efekte financiare shtesë për buxhetin e shtetit. 
M I N I S T Ë R                                                                                                   
                                                                                  Blendi KLOSI
Relacion per Projektvendimin “Për disa ndryshime në VKM nr. 433, datë 8.6.2016 “Për transferimin në pronësi të bashkive të pyjeve dhe kullotave publike sipas listave të inventarit dhe aktualisht në administrim të Ministrisë së Mjedisit e të ish komunave/bashkive”, t֝ë ndryshuar

